
以爲謀主乃使人陽與客交而陰閒之又致書與客故誤

達普勝果疑客客懼遂來歸厚待之盡得普勝平日所爲

又重以金幣資客潜往友諒所親以閒普勝普勝不之覺

見友諒使者輒自言其功悻悻有德色友諒深忌之又有

言普勝將歸於我者及是憤潜山之敗詐以會軍爲期自

至安慶圖普勝就舟中執殺之倂其軍

十一月胡大海耿再成進取處州初再成駐兵黃龍元處

州守將參政石抹宜孫遺元帥葉琛屯桃花嶺參謀林彬

祖屯葛渡鎮撫陳仲眞等屯樊嶺元帥胡深守龍泉以拒

我師將士皆無鬬志胡深知天命有在閒道來降且言處

州兵弱易取大海卽出軍抵樊嶺合攻之連拔桃嶺葛渡

二寨遂抵城下宜孫戰敗棄城走建寧七邑皆下命再成

統兵鎮之未幾宜孫收士卒欲復處州攻慶元再成復擊

敗之宜孫戰死

十二月遣使徵靑田劉基浦江宋濂龍泉章溢麗水葉琛

胡大海薦此四人之賢故遣使以書幣徵之時李文忠守

金華亦薦諸儒之有聲望者王褘許元黃天錫　上皆徵

用之

庚子〈元至正二十年宋龍鳳六年〉

正月元福建行省參政袁天祿以福寧州來歸天祿知天

--

命有在遂遣古田縣尹林文廣來納欵　上賜書褒嘉之

○時福靑州同知張希伯亦遣其屬張景仁李世忠來請

降　上亦厚賞之遣還招諭○以馮國勝爲帳前總制親

兵都指揮使馮國用卒子誠糼　上命勝襲兄職仍掌親

軍

三月劉基宋濂章溢葉琛至建康入見　上喜甚曰我爲

天下屈四先生賜坐從容與論經史及諮以時事甚見尊

禮命有司創禮賢舘以處之劉基自糼聰明絕人凡天文

兵法性理通過目洞識其要至正初以春秋舉進士授高

安縣丞累官江浙儒學副提舉每以剛方不合投劾去嘗

遊西湖有異雲起西北光映湖水時魯道原字文公與諸

同遊者皆以爲慶雲將分韻賦詩基獨縱飲不顧大言曰

此天子氣也應在金陵十年後有王者興矣我當輔之時

杭城猶全盛諸老大駭以爲狂悉去之時無知基者惟西

蜀趙天澤奇之以爲諸葛孔明之流嘗作文以奇之方國

珍反海上憲省復舉基爲行省都事旋以議討方氏羈管

於紹興未幾復起之以時終不可爲乃棄官歸田里著郁

離子客或說基圖勾踐之業基曰吾平生忿方國珍張士

誠輩所爲今用子計與彼何如耶且天命將有歸予姑待

之會　上下金華定括蒼〈卽處州府〉基乃指乾象謂所親曰此

